
പതിനാറാം കേരളനിയമസഭ

രണ്ടാം സമ്മേളനം

നക്ഷത്രചിഹ്നമിടാത്ത ചോദ്യം നമ്പർ: 2456 27-10-2026-ല്‍ മറുപടിയ്ക്ക്

എക്സൈസ് വകുപ്പിന്റെ റിലാക്സ് പദ്ധതി

ചോദ്യം ഉന്നയിച്ച അംഗങ്ങൾ

ശ്രീ. എം. എ. റസാഖ് മാസ്റ്റർ

മറുപടി നൽകിയ മന്ത്രി

ശ്രീ. എം. ലിജു

(സഹകരണ-എക്സൈസ് വകുപ്പ് മന്ത്രി)

(എ)  എക്സൈസ് വകുപ്പിന്റെ കീഴിൽ ലഹരി വിമുക്ത പ്രവർത്തനങ്ങൾക്കായി ഈയിടെ ആവിഷ്കരിച്ച്

നടപ്പിലാക്കിയ റിലാക്സ് പദ്ധതിയുടെ പ്രധാന ലക്ഷ്യങ്ങളും വിശദാംശങ്ങളും എന്തെല്ലാമാണെന്ന്

വ്യക്തമാക്കാമോ;

മറുപടി:           ആധുനിക സമൂഹത്തിൽ വിവിധ തുറകളിലുള്ളവരിൽ വർദ്ധിച്ചുവരുന്ന മാനസിക

സമ്മർദ്ദം, ലഹരി ഉപയോഗം, ഡിജിറ്റൽ അഡിക്ഷൻ എന്നിവയ്ക്ക് ആരോഗ്യകരമായ ഒരു ബദൽ

കണ്ടെത്തുക, സമൂഹത്തിലെ പ്രത്യേകിച്ച് യുവജനങ്ങൾക്കും കുട്ടികൾക്കും തങ്ങളുടെ ഒഴിവുസമയം

ക്രിയാത്മകവും ആരോഗ്യകരവുമായ വിനോദങ്ങൾക്കായി വിനിയോഗിക്കാൻ സുരക്ഷിതവും

സൗകര്യപ്രദവുമായ ഇടങ്ങൾ (Comfort Zones) ഒരുക്കുക എന്നിവക്ക് മുൻഗണന നൽകി സർക്കാരിന്റെ

100 ദിന കർമ്മപരിപാടിയുടെ ഭാഗമായി വിമുക്തി മിഷന്റെ ആഭിമുഖ്യത്തിൽ മയങ്ങില്ല കേരളം

പദ്ധതിയിൽ ഉൾപ്പെടുത്തി സംസ്ഥാനത്തെ എല്ലാ നിയോജക മണ്ഡലങ്ങളിലും അനുയോജ്യമായ

സ്ഥലം കണ്ടെത്തി അവിടം തദ്ദേശസ്വയംഭരണ വകുപ്പിന്റെ സഹകരണത്തോടുകൂടി വൃത്തിയാക്കി

പ്രദേശത്തെ ജനങ്ങൾക്ക് ഒഴിവു സമയം വിനോദപ്രവർത്തനങ്ങൾക്കും മറ്റും ചിലവഴിക്കുന്നതിന്

പ്രാപ്തമാക്കുക എന്ന ലക്ഷ്യത്തോടെ റിലാക്സ് (RELACZ- Rest & Entertainment in Leisure times At

Comfort Zones) എന്ന പദ്ധതി നടപ്പിലാക്കി വരുന്നു.

            സംസ്ഥാനത്ത് ടി പദ്ധതിയുടെ ഭാഗമായി MLA-മാരുടെ സഹായത്തോടെ എല്ലാ

നിയോജകമണ്ഡലങ്ങളിലും ലഹരി ഉപയോഗത്തിന്റെ ഹോട്ട് സ്പോട്ടുകൾ കണ്ടെത്തുന്ന പ്രവൃത്തി

നടന്നുവരികയുമാണ്. സംസ്ഥാനത്ത് ആകെയുള്ള 138 എക്സൈസ് റേഞ്ച് ഓഫീസ് പരിധിയിൽ 122

സ്ഥലങ്ങൾ വൃത്തിയാക്കി സൗകര്യപ്രദമായ വിനോദ ഇടങ്ങൾ ഒരുക്കുകയും ആയതിന്റെ ഉദ്ഘാടനം

നിർവഹിച്ചിട്ടുള്ളതുമാണ്. റിലാക്സ് പദ്ധതി പ്രകാരം അത്തരം കേന്ദ്രങ്ങൾ ആരംഭിക്കുവാൻ

ബാക്കിയുള്ള നിയോജകമണ്ഡലങ്ങളിലും ടി പദ്ധതി നടപ്പിലാക്കുന്നതിനുള്ള തുടർ നടപടികൾ

ഊർജ്ജിതമായി സ്വീകരിച്ചു വരികയാണ്. ഉദ്ഘാടനം കഴിഞ്ഞ് പ്രവർത്തനം തുടങ്ങിയ റിലാക്സ്

കേന്ദ്രങ്ങളുടെ വിശദ വിവരം അനുബന്ധമായി ചേർക്കുന്നു.

(ബി)  പ്രസ്തുത പദ്ധതിയുടെ ഭാഗമായി കുന്ദമംഗലം നിയോജകമണ്ഡലത്തിൽ ഇതുവരെ നടപ്പിലാക്കിയ

പ്രവർത്തനങ്ങളുടെ പുരോഗതി എന്തൊക്കെയാണെന്ന് അറിയിക്കാമോ;

മറുപടി: കുന്ദമംഗലം നിയോജകമണ്ഡലത്തിന്റെ കീഴിൽ 2 റിലാക്സ് സെന്ററുകൾ പ്രവർത്തനം

ആരംഭിച്ചു. വിശദാംശങ്ങൾ ചുവടെ ചേർക്കുന്നു.



          സംസ്ഥാന സർക്കാരിന്റെ മയങ്ങില്ല കേരളം 100 ദിന കർമ്മപരിപാടിയോട് അനുബന്ധിച്ച്

കുന്ദമംഗലം നിയോജക മണ്ഡലത്തിന്റെ പരിധിയിൽ വരുന്ന കുന്ദമംഗലം എക്സൈസ് റേഞ്ച്

ഓഫീസിന് കീഴിൽ ചാത്തമംഗലം പഞ്ചായത്തിൽ ചാത്തമംഗലം വില്ലേജിൽ കൂളിമാട് പാലത്തിന്

സമീപം ചാലിയാർ പുഴയുടെ തീരത്ത് ആരംഭിച്ച റിലാക്സ് സെന്റർ ബഹു. എംഎൽഎ. എം.എ റസാഖ്

മാസ്റ്റർ ഒക്ടോബർ 2 രാവിലെ 8 മണിക്ക് ഉദ്ഘാടനം ചെയ്തു. റിലാക്സ് സെന്ററിൽ പൊതുജനങ്ങൾക്ക്

വിശ്രമിക്കുന്നതിനും വായിക്കുന്നതിനുമുളള സൗകര്യങ്ങൾ ഒരുക്കിയിട്ടുണ്ട്. പൂർണമായ തോതിൽ

പ്രവർത്തനം ആരംഭിക്കുന്നതോടു കൂടി ഒരു ലൈബ്രറിയും RELACZ സെന്ററിൽ നിലവിൽ വരും.

     കുന്ദമംഗലം നിയോജകമണ്ഡലത്തിന്റെ പരിധിയിൽ വരുന്ന ഒളവണ്ണ പഞ്ചായത്തിൽ കൊന്തനാരി

ദേശത്ത് ബൊട്ടാണിക്കൽ ഗാർഡന് സമീപത്ത് സജ്ജീകരിച്ച റിലാക്സ് സെൻറർ ബഹുമാനപ്പെട്ട

കുന്ദമംഗലം എംഎൽഎ. റസാക്ക് മാസ്റ്റർ ഉദ്ഘാടനം നിർവഹിച്ചു. തുടർന്ന് മേൽ പദ്ധതിയുമായി

ബന്ധപ്പെട്ട ടി സ്ഥലത്ത് ഒളവണ്ണ പഞ്ചായത്തിന്റെയും വിവിധ റെസിഡൻസ് അസോസിയേഷന്റെയും

നേതൃത്വത്തിൽ ജനജാഗ്രത സമിതി രൂപീകരിച്ച് ഈ പ്രദേശത്ത് മയക്കുമരുന്ന് ഉപയോഗം

ഇല്ലാതാക്കുന്നതിനാവശ്യമായ തുടർനടപടികൾ സ്വീകരിക്കുന്നതിന് തീരുമാനം കൈകൊണ്ടിട്ടുണ്ട്.

(സി)  ലഹരിയിൽ നിന്ന് മോചിതരാകുന്ന വ്യക്തികൾക്ക് കൗൺസിലിംഗും പുനരധിവാസവും

ഉറപ്പാക്കുന്നതിനും പ്രസ്തുത പദ്ധതി കൂടുതൽ വ്യാപിപ്പിക്കുന്നതിനും വകുപ്പ് എന്തെല്ലാം

തുടർനടപടികളാണ് സ്വീകരിച്ചിട്ടുള്ളത്; വിശദമാക്കാമോ?

മറുപടി:           സംസ്ഥാന സർക്കാരിന്റെ 100 ദിന കർമ്മ പരിപാടിയോട് അനുബന്ധിച്ച്

തിരുവനന്തപുരം, കൊച്ചി, കോഴിക്കോട് എന്നിവിടങ്ങളിൽ ഒരു സ്ഥലത്ത് മാതൃകാ പുനരധിവാസ

കേന്ദ്രം സജ്ജമാക്കുന്നതിനായി ആരോഗ്യ വകുപ്പുമായി ചേർന്ന് മാനസികാരോഗ്യ വിദഗ്ധർ,

സോഷ്യൽ വർക്കർമാർ എന്നിവരെ ഉൾപ്പെടുത്തി ഒരു ഡി.പി.ആറും പുനരധിവാസ കേന്ദ്രത്തിന്റെ

പ്രവർത്തനങ്ങൾ സംബന്ധിച്ച ഒരു എസ്.ഒ.പിയും (Standard Operating Procedure) എക്സൈസ് വകുപ്പ്

തയ്യാറാക്കിയിട്ടുണ്ട്.

           നിലവിൽ പ്രവർത്തിക്കുന്ന ഡി-അഡിക്ഷൻ സെന്ററുകളിൽ മെഡിക്കൽ ഓഫീസർ, ക്ലിനിക്കൽ

സൈക്കോളജിസ്റ്റ് സൈക്ക്യാട്രിക്ക് സോഷ്യൽ വർക്കർ, സ്റ്റാഫ് നേഴ്സ് എന്നിവരുടെ സേവനം

ലഭ്യമാണ്. എല്ലാ ജില്ലകളിലുമുള്ള ഡി- അഡിക്ഷൻ സെന്ററുകളിൽ ഒരു സൈക്യാട്രിസ്റ്റിന്റെ സേവനം

ഉറപ്പു വരുത്തുന്നതിനുള്ള നടപടികൾ പരിശോധിച്ച് വരികയാണ്. 14 ജില്ലകളിലും ഓരോ വിമുക്തി

കോ-ഓർഡിനേറ്ററെ കൂടി നിയമിക്കുന്നതിനുളള സാധ്യതയും സർക്കാർ പരിശോധിച്ച് വരികയാണ്.

       മാതൃകാ പുനരധിവാസകേന്ദ്രം ആരംഭിക്കുന്നതിന്റെ ഭാഗമായി ആരോഗ്യ വകുപ്പുമായി സഹകരിച്ചു

കൊണ്ട് ഡി.പി.ആറും എസ്.ഒ.പിയും എക്സൈസ് വകുപ്പ് തയാറാക്കിയിട്ടുള്ളതും ആയത് സർക്കാരിൽ

ലഭ്യമാകുന്ന മുറയ്ക്ക് തുടർനടപടികൾ സ്വീകരിക്കുന്നതുമാണ്. കൂടാതെ പുനരധിവാസ കേന്ദ്രങ്ങൾ

ആരഭിക്കുന്നതുമായി ബന്ധപ്പെട്ട് വിവിധ സംഘടനകളുമായും മറ്റും ചർച്ചകൾ നടത്തി വരുകയാണ്.

സെക്ഷൻ ഓഫീസർ

